ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ՀՈԿՏԵՄԲԵՐԻ 24-Ի N 1485-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

[bookmark: _Hlk161847576]Անհրաժեշտությունը։ «Հայաստանի Հանրապետության կառավարության 2019 թվականի հոկտեմբերի 24-ի N 1485-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված է 2024 թվականի գյուղատնտեսական տարվա համար Գյուղատնտեսության ոլորտում ապահովագրական համակարգի ներդրման փորձնական ծրագրի իրականացումը ապահովելու անհրաժեշտությամբ։
Ընթացիկ իրավիճակը և խնդիրները։ Ծրագրի շրջանակում 2023 թվականին ապահովագրվել էին ծիրան, խաղող, դեղձ, սալոր, խնձոր, կեռաս, բալ, ձմերուկ, սեխ, կարտոֆիլ, աշնանացան/գարնանացան ցորեն, գարի և վարսակ մշակաբույսերը։ Ապահովագրվող ռիսկերն էին՝ գարնանային ցրտահարությունը, երաշտը, կարկուտը և հրդեհը։ 2023 թվականի գյուղատնտեսական տարվա համար ապահովագրվել էր 11662 հա հողատարածք, ապահովագրավճարը կազմել էր շուրջ 1,8 մլրդ դրամ, դեկտեմբերի 31-ի դրությամբ տրամադրվել էր շուրջ 3864 ապահովագրական հատուցում՝ շուրջ 2․7 մլրդ դրամի չափով։
Ապահովագրական և վերաապահովագրական գործունեությունից ապահովագրական ընկերությունների մոտ գեներացված եկամուտների և ծախսերի հաշվարկի վերլուծությունը ցույց է տվել, որ ապահովագրական ընկերություններն իրենց կողմից ստանձնած ռիսկերի գծով ապահովագրական հատուցումները, ինչպես նաև՝ Գյուղատնտեսությունը Ապահովագրողների Ազգային Գործակալության (այսուհետ՝ ԳԱԱԳ) անդամավճարները վճարելուց և Swiss Re վերաապահովագրական ընկերության կողմից միջնորդավճարները ստանալուց հետո թվով 3 ապահովագրական ընկերությունների մոտ ձևավորվել է ընդհանուր շուրջ 49,4 մլն ՀՀ դրամի չափով վնաս (2 ապահովագրական ընկերություն՝ ընդամենը շուրջ 52.7 մլն դրամի չափով վնաս, 1 ընկերություն՝ շուրջ 3.3 մլն դրամ եկամուտ)։
ՀՀ էկոնոմիկայի նախարարության նախաձեռնությամբ և KfW-ի աջակցությամբ Միջազգային խորհրդատվական ընկերությունը (MFS) իրականացրել է վերլուծություն՝ բարձր վնասաբերության իրական պատճառները պարզելու և համապատասխան առաջարկություններ ներկայացնելու նպատակով։
Ներդրված համակարգի լավարկման նպատակով բազմաթիվ քննարկումներ են կազմակերպվել ապահովագրական ընկերությունների, ԳԱԱԳ-ի և վերաապահովագրող ընկերության, KfW-ի ներկայացուցիչների և միջազգային փորձագետների հետ։ Հանդիպումների ընթացքում ապահովագրական ընկերությունների ներկայացուցիչները նշել են, որ վնասաբերությամբ պայմանավորված 2024 թվականին չեն ցանկանում մասնակցել Գյուղատնտեսության ոլորտում ապահովագրական համակարգի ներդրման փորձնական ծրագրին, հաշվի առնելով նաև 2024 թվականի համար վերաապահովագրական ընկերության ելքը Հայաստանի շուկայից և ապահովագրական ընկերությունների համար ծրագրի վնասաբեր լինելը։ 
Ապահովագրական ընկերությունների կողմից ծրագրին մասնակցելու համար առաջարկվել է, որ պետությունը աջակցի ոչ միայն տնտեսավարողների ապահովագրավճարների սուբսիդավորման հարցում, այլ նաև աջակցի ապահովագրական ընկերություններին՝ ապահովագրական հատուցումների որոշակի շեմը գերազանցելու դեպքում, ինչպես նաև բարձրացնել ապահովագրության սակագները 10-50 %-ով, իսկ չհատուցվող գումարը սահմանվի 20 %-ի չափով: Միաժամանակ, անհրաժեշտություն է առաջացել կարգավորել և հստակեցնել ԳԱԱԳ-ի ֆինանասավորման աղբյուրները և վերջինիս բյուջեի հաստատման հարցը։ 
Տվյալ բնագավառում իրականացվող քաղաքականությունը։ Գյուղատնտեսության ոլորտում իրականացվող քաղաքականությունն ուղղված է գյուղատնտեսության ինտենսիվացմանը, արտադրողականության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության ապահովման մակարդակի բարձրացմանը, անասնաբուծության և բուսաբուծության զարգացմանը, արդիական տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների ավելացմանը։ 
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: ՀՀ կառավարության 2021-2026թթ.-ի ծրագրով նպատակ է դրվել առաջիկա 5 տարիներին ներդնել գյուղատնտեսական մշակաբույսերի ամբողջական ապահովագրությունը՝ ներառելով հիմնական մշակաբույսերը, ընդլայնել ապահովագրվող ռիսկերի ցանկը, աշխարհագրությունը՝ ներառելով բոլոր մարզերը, ստեղծել նախադրյալներ կենդանիների ապահովագրության ներդրման համար։ Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «Դիվերսիֆիկացում և ռիսկերի կառավարում» սկզբունքում և «Բարձրացնել գյուղատնտեսության ոլորտի մրցունակությունը և արդյունավետությունը» առաջնահերթությունում կարևորվում է ապահովագրական համակարգի աստիճանական ներդրումը։ 
Կարգավորման նպատակը և բնույթը։ Նախագծով առաջարկվող փոփոխությունները և լրացումները նպատակ ունեն նպաստել 2024 թվականին Գյուղատնտեսության ոլորտում ապահովագրական համակարգի ներդրման փորձնական ծրագրի իրականացմանը։
[bookmark: _Hlk163545825]Նախագծով 2024 թվականի գյուղատնտեսական տարվա համար, առաջարկվում է, որ պետությունը աջակցի ոչ միայն տնտեսավարողների ապահովագրավճարների սուբսիդավորման հարցում, այլ նաև աջակցի ապահովագրական ընկերություններին՝ ապահովագրական հատուցումների որոշակի շեմը գերազանցելու դեպքում փոխհատուցում տրամադրելու միջոցով: 
Հաշվի առնելով վերոնշյալը, նախագծով առաջարկվում է՝ 2024 թվականի համար գործակալության անդամ յուրաքանչյուր ապահովագրական ընկերությանը փոխհատուցել նաև վերջինիս կողմից ընդհանուր հավաքագրած ապահովագրավճարի հանրագումարի 70 տոկոսի չափը գերազանցող, տնտեսավարողներին փոխհատուցված ապահովագրական հատուցումների 80 տոկոսը։ 70% շեմը սահմանվել է Միջազգային խորհրդատվական ընկերության (MFS) առաջարկության հիման վրա՝ համաձայն որի, այն հիմնած է բիզնես մոդելի հաշվարկի վրա, մասնավորապես, մինչև 68% շեմի դեպքում, համաձայն MFS-ի հաշվարկի, ապահովագրական ընկերությունները շահութաբեր են։ Վերջինիս կողմից առաջարկվել է 70% շեմի գերազանցման դեպքում պետական բյուջեի հաշվին փոխհատուցել շեմը գերազանցող ապահովագրական հատուցումների 80%-ը, իսկ 20%-ը` ապահովագրական ընկերությունների կողմից: 
[bookmark: _Hlk163497307][bookmark: _Hlk163497161][bookmark: _Hlk163493863]Նշված գործընթացի ապահովման նպատակով նախագծով հստակեցվել են իրականացման մեխանիզմները, ինչպես նաև ուժը կորցրած են ճանաչվել մոնիթորինգի վերաբերյալ դրույթները հաշվի առնելով, որ KFW- ի կողմից նախատեսվում է աջակցություն ցուցաբերել վնասի գնահատման աշխատանքներին։ Նախագծով սահմանվել է, որ վնասի գնահատողների ցանկը հաստատվում է գործակալության խորհրդի կողմից և հրապարակվում է ԳԱԱԳ-ի կայքում։ Հստակեցվել է, որ վնասի գնահատողները հանդիսանում են ծրագրի մասնակիցներ։ Միաժամանակ, գյուղատնտեսության ապահովագրության հետագա գործընթացում խոչընդոտներ չառաջանալու նպատակով՝ նախատեսվել են ԳԱԱԳ-ի ֆինանսավորման այլընտրանքային միջոցներ։ Սահմանվել է, 2024 թվականի համար ԳԱԱԳ-ի գործառնական և մնացած այլ բոլոր ծախսերի տարեկան նախահաշվով սահմանված ընդհանուր ծախսերի և ապահովագրական ընկերությունների կողմից վճարված անդամավճարների տարբերությունը վճարվելու է պետական բյուջեի միջոցների հաշվին։ 2024 թվականի համար արդեն հաստատված ԳԱԱԳ-ի տարեկան բյուջեի, հաստիքացուցակում և ծախսերի նախահաշվում լրացումները և փոփոխությունները հաստատվում են ԳԱԱԳ-ի գործադիր մարմնի կողմից՝ ԳԱԱԳ-ի խորհրդի հետ համաձայնեցնելուց հետո։
    Սույն նախագծի ընդունման կապակցությամբ մեր գնահատմամբ ապահովագրական հատուցումների որոշակի շեմը գերազանցելու դեպքում ապահովագրական ընկերություններին փոխհատուցում տրամադրելու համար կպահանջվի շուրջ 100 մլն դրամ, ապահովագրավճարի սուբսիդավորման համար շուրջ 120 մլն։ Նույնիսկ ԳԱԱԳ-ի գործառնական և մնացած այլ ծախսերը փոխհատուցելու պայմաններում, գտնում ենք, որ  2024 թվականի գյուղատնտեսական տարվա համար անհրաժեշտ ֆինանսական միջոցները կբավականացնեն և պետական բյուջեի վրա լրացուցիչ ծախս չի առաջանա։  Միաժամանակ երկամսյա ժամկետում կներկայացվեն առաջարկություններ՝ 2024 թվականի պետական բյուջեում վերաբաշխում կատարելու վերաբերյալ։ 
Նախագծի մշակման գործընթացում ներգրավված ինստիտուտները և անձինք։
Նախագիծը մշակվել է Էկոնոմիկայի նախարարության կողմից: 
Ակնկալվող արդյունքը։ Նախագծի ընդունումը կխթանի ծրագրի շրջանակում ապահովագրական ընկերությունների  մասնակցությունը և կնպաստի 2024 թվականի գյուղատնտեսական տարվա փորձնական ծրագրի արդյունավետ իրականացմանը։

